
Samantekt 
Verkefnið Virðing og jákvæð samskipti hófst í ágúst 2005. Markmiðið með því var að auka gæði 

samskipta innan leikskólans Gefnarborgar. Verkefnið var til þriggja ára. Fyrsta árið var unnið 

töluvert í að efla starfsmannahópinn með ýmsum fyrirlestrum og fræðslu. Jafnhliða því var unnið 

með fjögur lífsgildi með barnahópnum það er: Kærleika, hjálpsemi, gleði og virðingu fyrir 

náttúrunni og dýrum. Foreldrasamvinna og upplýsingastreymi til foreldra var aukið til dæmis má 

nefna að vefsíða var opnuð og skráning í dagbók hófst. Skráð er daglega á hverri deild hvað gert 

var yfir daginn og haft aðgengilegt fyrir foreldra í fataklefum og á vefsíðu leikskólans. 

Leikskólastjóri stýrði verkefninu fyrsta árið þar sem að ekki fékkst verkefnastjóri til starfa. Í 

september 2006 var ráðin til starfa verkefnastjóri sem stýrði verkefninu til enda. Á öðru ári 

verkefnisins var ákveðið að leggja sérstaka áherslu á að efla samskiptafærni starfsfólks. 

Jafnframt var ákveðið að halda áfram að vinna með lífsgildi með barnahópnum. Þetta árið var 

unnið með lífsgildin frið og virðingu. Með tilkomu verkefnastjóra fór verkefnið á mikið flug og 

fékk starfsfólk öfluga þjálfun og fræðslu um samskipti.  

 Lokaár verkefnisins  fór fyrst og fremst í það að festa í sessi þá þætti sem þróaðir höfðu 

verið fyrstu tvö árin. Verkefnastjóri og stýrihópur lögðu áherslu á að setja niður skriflegar 

samskiptareglur, samskiptastefnu og námskrá um lífsgildin fimm sem unnið hafði verið með. 

Allir starfsmenn komu að þeirri vinnu og markmiðið var að námskráin og reglurnar yrðu 

leiðarljós í samskiptum í leikskólanum. Með þessu aukast líkurnar á því að árangur verkefnisins 

festist í sessi og verði hluti af menningu skólans. 

Lokaárið fór einnig í kynningu á verkefninu og var það meðal annars kynnt á 

Rannsóknarþingi Kennaraháskóla Íslands í október 2007, á fundi 10. deildar FL og í 

staðarblöðum. Verkefnið var einnig kynnt á tveimur sýningum sem haldnar voru í leikskólanum 

á meðan á verkefninu stóð. Á sýningunum voru ýmis verk eftir börnin og ljósmyndir úr starfinu. 

Foreldrum, ættingjum og öðrum bæjarbúum var boðið á sýningarnar. 

Verkefnastjóri tók B.Ed. gráðu við Kennaraháskóla Íslands vorið 2007 og fólst 

lokaverkefni hans í því að meta árangur af þróunarverkefninu. Gerðar voru viðhorfskannanir 

bæði meðal foreldra og starfsfólks. Fyrsta könnunin var gerð í október 2006 og sú seinni í mars 

2007. Leitað var svara við því hvort verkefnið myndi gera starfsmenn og börn í leikskólanum 

Gefnarborg hæfari í samskiptum. Einnig var skoðað hvort starfsánægja myndi aukast og hvort 

viðhorf foreldra til leikskólans myndu breytast. Sama könnunin var lögð fyrir í lok 

þróunarverkefnisins eða í mars 2008. 

Í heild má segja að niðurstöðurnar hafi sýnt góðan árangur af þróunarverkefninu. Fleiri 

starfsmenn töldu að samskipti milli starfsmanna væru mjög góð, starfsfólk hrósaði börnunum 

oftar og sýndi þeim oftar umhyggju. Starfsánægja jókst hjá mörgum starfsmönnum en ekki 

öllum. Því er ekki hægt að fullyrða um að verkefnið hafi aukið starfsánægju. Samskipti milli 

barna breyttust lítið milli fyrstu kannanna. Ákveðið var að vinna betur með þann þátt á lokaárinu 

og í síðustu könnuninni mátu starfsmenn samskipti milli barna betri en áður. Tímaleysi og álag 

virtist vera helsta hindrunin fyrir góðum samskiptum starfsfólks bæði við börn og samstarfsfólk 

og jókst sá áhrifaþáttur nokkuð á milli fyrstu kannanna en minnkaði aftur í síðustu könnuninni 

sem gerð var.  

Niðurstöðurnar úr foreldrakönnuninni voru einnig ánægjulegar. Foreldra mátu líðan barna í 

auknu mæli mjög góða, samskipti við starfsfólk betri og ánægja þeirra með leikskólann jókst 

töluvert. Fleiri foreldra nýta sér oftar vefsíðu leikskólans og í heild nýta þeir sér 

upplýsingastreymið vel. Þó er hægt að gera betur og þá sérstaklega að fjölga heimsóknum á 

vefsíðuna. 

Verkefnið hefur haft jákvæð áhrif á samskiptin í leikskólanum. Það er eindregin vilji 

stjórnanda leikskólans að viðhalda þeim árangri. Námskrá um lífsgildi Gefnarborgar, 

samskiptastefna og samskiptareglur er áþreifanlegur árangur verkefnisins. Námskráin og 

samskiptastefnan munu verða leiðarljós stjórnenda og starfsmanna í samskiptum og auðvelda 

áætlunargerð og endurmat. 

Inngangur 

Í þessari lokaskýrslu verður gerð grein fyrir þróunarverkefninu Virðing og jákvæð samskipti. 

Fjallað verður um bakgrunn verkefnisins, leikskólinn Gefnarborg þar sem verkefnið fór fram 

verður lítillega kynntur og stjórn verkefnisins og verkaskipting útskýrð. Því næst verða 

markmiðum og áætlunum gerð skil. Að lokum eru kynntar niðurstöður úr mati sem fram fór á 

verkefninu og sagt frá því hvernig það var kynnt fyrir öðrum. 

Leikskólinn Gefnarborg 
Leikskólinn Gefnarborg í Garði var stofnaður af Kvenfélaginu Gefn og tók til starfa þann         

10. júní 1971. Kvenfélagið rak leikskólann til áramóta 1985 – 1986 en þá keypti Gerðahreppur 

hann og rak til 1. ágúst 1986. Eftir það var reksturinn boðinn út og hefur hann verið í einkarekstri 

síðan. Sami aðili hefur séð um reksturinn frá því að hann var fyrst boðinn út en tveir 

leikskólastjórar hafa stýrt skólanum síðan að hann varð einkarekinn. Núverandi leikskólastjóri 

hefur starfað við skólann síðan í maí 1989.  

15. ágúst 1999 flutti leikskólinn í núverandi húsnæði.  Árið 2006 voru byggðar við hann 

tvær deildir og salur. Þann 15. ágúst sama ár var önnur deildin og salurinn tekin í notkun en 

fjórða deildin verður tekin í gagnið haustið 2008. Í dag er leikskólinn þriggja deilda og eru 

deildirnar aldursskiptar. Deildirnar í leikskólanum heita Kátakot sem er fyrir tveggja ára börn,  

Sælukot fyrir þriggja ára börn og Vinakot fyrir fjögurra og fimm ára börn.  Í leikskólanum eru 

áttatíu og fimm börn á aldrinum tveggja til sex ára og vistunartími þeirra er frá fjórum upp í níu 

og hálfan tíma á dag. Á Gefnarborg starfa fjórir leikskólakennarar, tveir þroskaþjálfar, tveir 

matráðar og tólf leiðbeinendur ásamt verkefnastjóra. Unnið er eftir Aðalnámskrá leikskóla frá 

1999 og er leikurinn kjarni leikskólastarfsins. Markmiðið er að börnin læri og þroskist í gegnum 

frjálsan og sjálfsprottinn leik. Lögð er áhersla á að efla sjálfstraust og leikgleði barnanna og að 

hver og einn fái að njóta sín sem einstaklingur. Til að ná markmiðunum er stuðst við kenningu 

Howard Gardners. Í dagskipulaginu er gert ráð fyrir því að leiknum sé gefinn góður tími og 

mikið rými og að boðið sé upp á fjölbreytt leikefni þar sem börnin geta valið sér viðfangsefni 

(Elsa Pálsdóttir, 2005 og http://gefnarborg.svgardur.is/forsida/). 

 



 5

Bakgrunnur – hvers vegna samskipti 
Í framhaldsnámi sínu við Kennaraháskóla Íslands vorið 2005 gerði Elsa Pálsdóttir leikskólastjóri  

Gefnarborgar þróunaráætlun. Hún ákvað í samráði við starfsfólk sitt að skipuleggja 

þróunarverkefni með það markmið að auka gæði samskipta innan leikskólans. Unnið hafði verið 

að því að þróa starfið í leikskólanum en aldrei áður hafði farið fram formlegt þróunarstarf. 

Leikskólastjóranum fannst starfsmannahópurinn vera tilbúinn til að takast á við slíkt verkefni 

enda innihélt hann jákvætt og námsfúst starfsfólk. Ástæðan fyrir því að hópurinn valdi að 

einblína á samskipti var trú þeirra á því að ef börn alast upp við það að sýna hvert öðru virðingu 

og temja sér jákvæð samskipti frá unga aldri, þá séu meiri líkur til þess að þau tileinki sér þá 

hegðun til framtíðar. Þróunaráætlun sína byggði leikskólastjóri að mestu á kenningu Daniels 

Golemans um tilfinningagreind.  

Daniel Goleman, sem hefur m.a. skrifað bækurnar: Tilfinningagreind (1995), Working 

with Emotional Intelligence (1998) og Primal Leadership (2002), skilgreinir tilfinningagreind 

sem getu til að þekkja og skilja eigin tilfinningar og annarra ásamt getu til að hvetja sjálfan sig 

og stjórna eigin tilfinningum og samskiptum við annað fólk. Í bókunum sínum sýnir Goleman 

fram á að tilfinningagreind og innsæi eru mikilvægari en flest annað til að ná árangri í lífi og 

starfi. Tilfinningagreind hefur áhrif á ákvarðanatöku okkar og velgengni jafnt í starfi sem og í 

einkalífi. Lítil tilfinningagreind getur leitt til ýmissa erfiðleika í mannlegum samskiptum og 

lífinu almennt. Tilfinningagreind einkennist af þáttum eins og sjálfsmeðvitund, sjálfsstjórn, 

hæfni til að hvetja sjálfa(n) sig til dáða, félagslegri meðvitund og félagslegri færni. Hægt er að 

hafa áhrif á tilfinningagreind okkar með markvissri kennslu og þjálfun (Goleman, 2000).             

Í þróunaráætluninni kemur fram eftirfarandi rökstuðningur fyrir vali á viðfangsefni: 

„Þátttaka í daglegu lífi gerir miklar kröfur um hæfni í mannlegum samskiptum. 
Samskipti milli manna koma fyrir í flestum athöfnum daglegs lífs s.s. á heimilinu 
reynir á samskipti við fjölskyldu og vini, í skólanum við nemendur og kennara, við 
vinnufélaga og viðskiptavini í vinnunni, við afgreiðslufólk í verslunum og bönkum 
og svona mætti lengi telja.  
     Hæfni í mannlegum samskiptum getur skipt sköpum um hvernig einstaklingur 
nær að njóta sín og dafna í lífinu því samkvæmt Goleman (1995) elur klaufaskapur í 
mannlegum samskiptum af sér kvíða, hann getur einnig valdið því að 
einstaklingurinn verði skilin útundan og verði ekki viðurkenndur í hópnum. Það 
getur síðan haft áhrif á sjálfstraust og sjálfsmynd einstaklingsins. 
     Á samskipti fer að reyna nánast um leið og börnin fæðast. Í fyrstu eru þau 
eingöngu við foreldra og systkini en mjög fljótlega fara börnin að eiga samskipti við 
fleiri aðila. Því væri æskilegt að börnin lærðu að temja sér virðingu og jákvæð 
samskipti strax í upphafi. 

     Í Aðalnámskrá leikskóla frá 1999 kemur fram að samkvæmt lögum skuli 
meginmarkmið með uppeldi í leikskóla vera m.a. að “rækta tjáningar- og 
sköpunarmátt barna í þeim tilgangi að styrkja sjálfsmynd þeirra, öryggi og getu til 
að leysa mál sín á friðsamlegan hátt”. Einnig kemur þar fram að til að ná 
markmiðunum skuli m.a. stuðlað að traustum og hlýjum samskiptum milli barna, 
hvetja þau til að sýna öðrum virðingu og umburðarlyndi, hvetja þau til að virða 
skoðanir annarra, efla jafnréttisvitund þeirra og efla skilning þeirra á gildi vináttu. 
Samkvæmt þessu er ábyrgð leikskólans mikil og því mikilvægt að vel sé staðið að 
þessum málum” (Elsa Pálsdóttir, 2005).  
 

Kveikjan að þróunaráætlun leikskólastjórans var að gera gott starf betra og reyna að tryggja að í 

leikskólanum byggju öll börn við góðar fyrirmyndir og fengju þjálfun í að tileinka sér 

uppbyggjandi og jákvæð samskipti. Lokamarkmið verkefnisins var samkvæmt leikskólastjóra að 

útskrifa glaða og hamingjusama einstaklinga með sterka sjálfsmynd og gott sjálfstraust. 

Einstaklinga sem eru færir í mannlegum samskiptum og geta lifað í sátt og samlyndi við sjálfa 

sig og aðra.  

Verkaskipting 
Stjórnun þróunarverkefnisins var í höndum eftirtalinna aðila: 

Verkefnastjóri 
Verkefnastjóri ber ábyrgðina á þessu verkefni og heldur utan um það. Hann skipuleggur og stýrir 

því í samráði og samvinnu við stýrihóp og er formaður stýrihópsins. Hann sér til þess að 

stýrihópurinn komi saman og leggi drög að verkefnavinnunni með því t.d. að gera markmið og 

áætlanir. Hann sér til þess að unnið sé eftir þeim markmiðum og áætlunum sem gerðar hafa verið 

og dreifir ábyrgð til annarra starfsmanna. Hann er öllu starfsfólki til halds og trausts og aðstoðar 

ef á þarf að halda, ásamt því að annast leiðbeiningar og ráðgjöf. Hann ber ábyrgð á að unnið sé 

eftir matsáætlunum og að unnið sé úr niðurstöðunum.  

Hann sér um allar skráningar eða ber ábyrgð á að ítarlegar skráningar fari fram, ásamt 

áfanga- og lokaskýrslum. Hann ber ábyrgð á að gott upplýsingastreymi sé til foreldra. Verksvið 

verkefnastjóra er ekki síst að viðhalda áhuga og lífi í verkefninu allan þann tíma sem það stendur 

yfir.  

Í þróunaráætluninni var gert ráð fyrir því að ráða verkefnastjóra strax í upphafi. Það tókst 

þó ekki og leikskólastjóri stýrði verkefninu fyrsta árið. Gerður Pétursdóttir hóf störf sem 

verkefnastjóri þann 1. september 2006 eða í upphafi annars árs þróunarverkefnisins og stýrði því 

til enda.  

Faglegur ráðgjafi 
Eins og fram hefur komið stýrði leikskólastjóri verkefninu fyrsta árið þar sem að ekki fékkst 

verkefnastjóri til starfa. Karen Valdimarsdóttir leikskólakennari var ráðinn sem faglegur ráðgjafi 

við verkefnið. Hún fylgdi verkefninu frá upphafi til enda og kom inn þegar leikskólastjóri eða 

verkefnastjóri töldu þörf á. Í störfum Karenar fólst aðallega mæting á fundi með stýrihóp og á 

fundi með leikskólastjóra og verkefnastjóra. Hún skoðaði verkefnið með utanaðkomandi augum 

og kom með ný sjónahorn og gagnlegar ábendingar. Einnig var hún með fyrirlestur í ágúst 2005 

fyrir allan starfsmannahópinn. Þegar verkefnastjóri tók til starfa yfirtók hann að hluta verkefni 

utanaðkomandi ráðgjafa en Karen hélt áfram að mæta á fundi með verkefnastjóra og stýrihóp, 

fara yfir áætlanir og koma með athugasemdir.  

Stýrihópur 
Stýrihópur vann með verkefnastjóra og leikskólastjóra að skipulagningu og stjórnun 

verkefnisins. Árið 2005 – 2006 sátu í stýrihóp; leikskólastjóri, tveir deildarstjórar, og 

sérkennslustjóri. Leikskólastjóri var formaður hópsins og bar ábyrgð á dagskrá fundanna. 

Skólaárið 2006 - 2007 tók verkefnastjóri við stjórn stýrihópsins og stýrði honum til loka 

verkefnisins. Sama ár opnaði þriðja deildin í leikskólanum og ákveðið var að fjölga í 

stýrihópnum og hafa alla deildarstjórana í hópnum. Einnig sátu í stýrihópnum leikskólastjóri og 

sérkennslustjóri. Stjórn og samsetning stýrihópsins var óbreytt síðasta ár verkefnisins.  

Tímaáætlun og markmið 
Verkefnið tók þrjú ár hófst í ágúst 2005 og lauk sumarið 2008. 

1. hluti árið 2005 – 2006: Starfsfólk undirbúið, ný færni lögð inn smátt og smátt. 

2. hluti árið 2006 – 2007: Ný færni kennd og þjálfuð í meira mæli, haldið áfram með  

      fyrsta áfanga og sumt endurtekið. 

3. hluti  árið 2007 – 2008: Vinnubrögð fest í sessi, 3. hluti snerist um eftirfylgni og kynningu  

       á verkefninu. 

Verkefnið er þríþætt og snúa markmið þess að starfsfólki, börnum og foreldrum. 

Yfirmarkmið fyrir starfsfólk 

Að þjálfa starfsfólk í að vera góðar fyrirmyndir með því að efla markvisst samskiptafærni þeirra. 

Undirmarkmið 

�  Að bæta samskiptin milli starfsfólks 

�  Að byggja upp betri samvinnu meðal starfsfólks 

�  Að vinna að því að samskiptin í leikskólanum einkennist af hreinskilni, heiðarleika og 

trausti 

�  Að nýta og efla það góða í fari hvers starfsmanns 

�  Að þjálfa starfsfólk í að þekkja, viðurkenna og stjórna eigin tilfinningum 

�  Að starfsfólk temji sér að bera virðingu fyrir öllum 

�  Að starfsfólk temji sér bjartsýni, glaðværð og jákvæðni 

�  Að auka og bæta samvinnu heimils og skóla 

 

Yfirmarkmið fyrir börn 

Að tryggja að í leikskólanum búi öll börnin við góðar fyrirmyndir og fái þjálfun í að tileinka sér 

uppbyggjandi og jákvæð samskipti. 

Undirmarkmið 

�  Að styrkja sjálfsmynd og sjálfsöryggi barnanna 

�  Að börnin læri að þekkja, viðurkenna og stjórna eigin tilfinningum 

�  Að börnin læri að setja sig í spor annarra og lesa í umhverfið 

�  Að kenna börnunum að bera virðingu fyrir öðrum 

�  Að efla samkennd  í barnahópnum  

�  Að þjálfa börnin í því að sýna viðeigandi hegðun við mismunandi aðstæður 

�  Að kenna börnunum að leita lausna á vandamálum og leysa ágreining á friðsamlegan hátt  

�  Að styrkja það góða í fari hvers einstaklings 

Yfirmarkmið fyrir foreldrasamstarf 

Að auka samstarf heimilis og skóla. 

Undirmarkmið 

�  Að auka upplýsingastreymi til foreldra 

�  Að samræma samskiptareglur og aðferðir milli heimila og skóla 

�  Að hafa gott upplýsingastreymi til foreldra um verkefnið 

�  Að foreldrar séu þátttakendur í verkefninu 

 

Skipulagning og framkvæmd verkefnisins 
Í þessum kafla verður gerð grein fyrir því hvernig skipulagningu og framkvæmd verkefnisins var 

háttað. Framkvæmdin var þríþætt og byggði á ólíkum markmiðum og nálgunum. Fyrst verður 

gerð grein fyrir því hvernig unnið var með starfsmannahópinn. Því næst er starfinu með 

börnunum gerð skil og að lokum er foreldrasamstarfið og verkefni tengd því útskýrð. 

Starfsfólk 
Í verkefninu var haft að leiðarljósi að börn læri samskipti með því að taka sér samskipti annarra 

til fyrirmyndar. Strax í upphafi var því lögð mikil áhersla á að þjálfa samskiptafærni starfsfólks. Í 

upphafi verkefnisins var spurningalisti lagður fyrir starfsfólk til að taka stöðuna og finna út hvar 

styrk- og veikleikar hópsins lægju.  

Starfsfólk fékk fræðslu á hverjum starfsmannafundi bæði frá verkefnastjóra og stundum frá 

utanaðkomandi fyrirlesurum. Einn skipulagsdagur á ári var tileinkaður verkefninu. Ýmist var 

unnið í umræðuhópum eða fengnir fyrirlesarar. Á starfsmannafundum var farið í ýmiss konar 

hópeflisæfingar og verkefni til að stuðla að aukinni samskiptafærni starfsmanna. Eftirfarandi er 

dæmi um verkefni og fyrirlestra sem hópurinn fékk.   

Fyrirlestrar 
Ingrid Kuhlman: Samskipti og starfsánægja. 

Eyþór Eðvaldsson: Tilfinningagreind. 

Gerður Pétursdóttir, verkefnastjóri: Hóphlutverk Belbin, Fjölgreindakenning Howard  

Gardner´s,  SOS- hegðunarmótandi aðferðir. 

Karen Valdimarsdóttir, ráðgjafi: Samskipti. 

Fjölgreindir 
Verkefnastjóri var með fyrirlestur um fjölgreindir í 

leikskóla með sérstakri áherslu á persónugreindirnar. 

Skoðað var hverjar voru sterkar greindir 

starfsmannahópsins og allir greindu sig með þar til gerðum 

spurningarlistum. Búin var til „fjölgreinda-pizza” sem er 

yfirlit yfir sterkar greindir hópsins. Starfsfólk var hvatt til 

að nota sína sterkustu greind í starfinu og til að skipuleggja 

starf sitt þannig að öll börn geti notið sín.  

Sólargeislar 
Allir starfsmenn komu með mynd af sér frá því að þeir voru lítil börn. Myndin var límd á  hring 

sem klipptur var út úr gulu kartoni. Hringirnir voru hengdir upp á vegg í kaffistofu starfsfólks. 

Hver og einn skrifaði eitthvað fallegt um samstarfsfólk sitt á gula strimla og hengdi við 

myndirnar, sem mynduðu sól og strimlarnir sólargeisla. Markmiðið með þessu var að allir 

einbeittu sér að  sterkum hliðum samstarfsfólksins og að starfsfólk fengi hrós og speglun frá 

samstarfsfólki. Forðast átti að hrósa útliti, en rýna frekar í innri mann og mannkosti.  

Nafnið mitt 
Hver eru við? Æfing sem stuðlar að því að styrkja hópandann. Starfsfólkið sat í hring og ræddi til 

skiptist eftirfarandi spurningar: Hver er sagan á bak við nafnið þitt?  Hvers vegna var þér gefið 

þetta nafn? Hvað finnst þér um nafnið þitt? Myndir þú frekar vilja heita einhverju öðru nafni og 

þá hvaða? Starfsfólkið fékk innsýn inn í bakgrunn og persónulegt líf samstarfsfólksins, það efldi 

samkennd og starfsandann.  

Sjálfsskoðun  
Starfsmenn fengu lista til að fylla út í einrúmi með eftirtöldum spurningum: Hverjir eru þrír 

helstu styrkleikar mínir? Hugmyndir til að byggja ofan á styrkleika mína? Hverjir eru þrír helstu 

veikleikar mínir? Hugmyndir til að draga úr veikleikum mínum? Þessi æfing styrkir 

sjálfsmeðvitund og eflir sjálfstraust. Starfsmenn voru beðnir um að deila styrkleikum sínum með 

hópnum sem nokkrir þeirra gerðu.  

Vinavika 
Til að efla hópandann var vinavika vorið 2006. Þá drógu allir starfsmenn nafn úr potti sem í 

höfðu verið sett nöfnin á öllum starfsmönnum leikskólans. Síðan áttu allir að gleðja vin sinn 

nokkrum sinnum í vikunni án þess að hann kæmist að því hver leynivinur hans var. Þessi leikur 

stuðlar að því að allir í leikskólanum kynnist og starfsmenn fari að hugsa hlýlega til 

samstarfsaðila sem þeir hafa kannski ekki átt mikil samskipti við daglega.  

Endurspeglun  
Starfsfólk fékk kennslu í að endurspegla tilfinningar barnanna. Markmiðið með endurspeglun er 

að hjálpa og hvetja börn til þess að tjá tilfinningar sínar. Strax upp úr þriggja ára aldri geta börn 

haft gagn af því að fullorðnir endurspegli tilfinningar þeirra. Endurspeglun er stutt samantekt og 

endurtekning á því sem barnið segir um tilfinningar sínar og þær aðstæður sem virðast hafa 

valdið því þessum tilfinningum. Starfsfólk fékk leiðbeiningar um endurspeglun og var hvatt til að 

hjálpa börnum að orða og vera meðvituð um tilfinningar sínar, sjá fylgiskjal nr.1 

Uppbyggileg gagnrýni 
Hluti af því að starfa í uppbyggilegum og þroskandi starfsmannahópi er að kunna að gagnrýna og 

að taka við gagnrýni. Þetta er sá þáttur sem mörgum finnst hvað erfiðastur í starfi. Margir 

hreinlega óttast gagnrýni og algeng fyrstu viðbrögð eru varnarviðbrögð. Þó er ljóst eins og liggur 

í orðinu gagnrýni, að rýna til gagns, að um er að ræða mikilvægt og gagnlegt tæki í samskiptum. 

Það sem skiptir meginmáli þegar setja á fram gagnrýni er stíll og aðferð. Mikilvægt er að velja 

vel stund og stað og undirbúa sig vel. Starfsfólk fékk leiðbeiningar um að gagnrýna á 

uppbyggilegan hátt og allir fengu eintak af leiðbeiningum varðandi það að gagnrýna og taka 

gagnrýni, sjá fylgiskjal nr.2. 

Hrós 
Ein áhrifaríkasta uppeldisaðferð sem þekkist er svokölluð jákvæð 

styrking eða hrós. Til að geta verið duglegt í að hrósa þarf 

starfsfólk að geta tekið hrósi og að hafa tamið sér að hrósa fólki 

bæði stóru og smáu. Allir vita sem fengið hafa, hve öflugt 

vítamín hrósið getur verið. Verkefnastjóri hefur með ýmsu móti 

hvatt og þjálfað starfsfólk í að hrósa og taka á móti hrósi. Sem 

dæmi má nefna var þessi þáttur ræddur ítarlega í starfsmannasamtölum í nóvember 2006 og 

Sólargeislaverkefnið var í raun jákvæð styrking eða hrós. Einnig var sett í gagnið hróskrukka 

sem geymd var á kaffistofunni. Starfsfólk var beðið um að setja einn spilapening í krukkuna fyrir 

hvert hrós sem það gaf samstarfsfólki sínu. Á krukkunni var merki og fékk starfsfólkið að vita að 

þegar peningarnir næðu upp að merkinu myndi hópurinn fá óvæntan glaðning. Hróskrukkan var 

hugsuð sem skemmtileg leið til að gera fólk meðvitað um hvenær það hrósar og jafnframt átti 

hún að virka sem hvatning til starfsfólks að hrósa meira. Markmiðið er að andrúmsloftið á 

Gefnarborg sé jákvætt og hvetjandi fyrir alla sem dvelja þar og að starfsfólk temji sér að nota 

hrós í daglegu starfi. Starfsfólk fékk einnig skriflegar leiðbeiningar varðandi það að hrósa og 

taka á móti hrósi, sjá fylgiskjal nr.3. 

Verkefni til að greina styrk- og veikleika sína 
Á síðasta ári þróunarverkefnisins fékk starfsfólk aftur það verkefni að greina styrk- og veikleika 

sýna. Verkefnið var tekið skrefinu lengra og bætt við spurningum sem kröfðust ítarlegri 

sjálfskoðunar. Á hverjum starfsmannafundi kynntu þrír starfsmenn sínar niðurstöður og fengu 

endurgjöf á kynninguna frá samstarfsfólki. Þetta var því æfing í að koma fram og tjá sig og æfing 

í að veita öðrum endurgjöf. Sjá fylgiskjal nr.4. 

Óskaveggspjald 
Á skiplagsdegi haustið 2008 komu starfsmenn deildanna saman og gerðu svokallað 

óskaveggspjald. Þetta verkefni var hugsað sem hópefli en einnig til þess að benda á að viðhorf 

skapa oft árangur. Með því að einblína á jákvæða hluti og setja fram óskir sínar á myndrænan 

hátt er hægt að hafa áhrif á framkvæmd verkefna og sína eigin líðan. Veggspjaldið var samt mest 

gert til gamans og til að starfsmenn tjáðu sig í hópi um hvernig leikskóla þeir vildu vinna í. 

Lífsgildin 
Í upphafi síðasta árs þróunarverkefnisins tók hópurinn þá ákvörðun að í stað þess að bæta við 

nýjum gildum skyldu þau lífsgildi sem unnið hafði verið með fyrstu tvö árin verða lífsgildi 

Gefnarborgar.  Þau lífsgildi eru: Hjálpsemi, kærleikur, gleði, friður og virðing. 

Starfsfólk vann námskrá fyrir lífsgildin í hópum. Unnið var út frá eftirfarandi spurningum: 

Hvar og hvernig birtast þessi gildi í starfinu hjá okkur? Hvað erum við að gera til að hjálpa 

börnunum að tileinka sér þessi gildi? Starfsfólk skoðaði alla þætti dagskipulagsins og skráði 

niður hjá hverjum lið hvaða lífsgildi væri verið að efla og hvernig. Einnig kom það með tillögur 

til úrbóta. Út frá niðurstöðum úr hópumræðunum vann stýrihópur námskrá fyrir alla þætti 

dagskipulagsins. Sjá fylgiskjal nr.5. 

Samskiptastefna og samskiptareglur 
Í umræðuhópum á skipulagsdegi haustið 2008 gerði starfsfólk drög að samskiptastefnu og 

samskiptareglum Gefnarborgar, stýrihópur fullvann reglurnar. Samskiptastefnan er hugsuð sem 

leiðarljós í öllum samskiptum innan leikskólans. Markmið með samskiptareglunum er að 

auðvelda starfsfólki að tileinka sér samskiptastefnuna. Slíkar reglur nýtast sérstaklega vel þegar 

að nýtt starfsfólk hefur störf. Sjá fylgiskjal nr.6 og fylgiskjal nr.7. 

 

Börn 
Yfirmarkmið fyrir barnahópinn var að tryggja að í leikskólanum byggju börnin við góðar 

fyrirmyndir og fengju þjálfun í að tileinka sér uppbyggjandi og jákvæð samskipti.  Til að ná 

þessum markmiðum var eins og hægt er að lesa í kaflanum um starfsfólk unnið mikið í því að 

efla starfsfólkið sem fyrirmyndir. Einnig var unnið með ákveðin lífsgildi í barnahópnum og 

samskipti barna efld með þematengdum verkefnum. Við studdumst meðal annars við námsefnið 

Lífsmennt – Viðfangsefni í lífsgildum fyrir börn 3 - 7 ára. Einnig var tveimur elstu árgöngunum 

kennt Stig af stigi sem er námsefni til að efla tilfinninga- og félagsþroska barna.   

Stig af stigi 
Stig af stigi  er námsefni til að þjálfa félags– og tilfinningaþroska barna á aldrinum 4 - 10 ára.  

Efninu er skipt upp í þrjá hluta og er sá fyrsti ætlaður tveimur elstu árgöngunum í leikskóla og 

fyrsta bekk í grunnskóla. Fyrsti hluti Stig af stigi (fyrir 4-6 ára börn) kom út hjá Reyni-

ráðgjafastofu í ágúst 2002. Efnið er nú notað í 8% grunn- og leikskóla á Íslandi og í yfir 60% 

grunnskóla í Danmörku og Noregi. Á næstu árum munu önnur  Evrópulönd  taka það í notkun. 

(Stig af stigi: 1. flokkur / 4 – 6 ára handbók, félagsleg og tilfinningaleg þjálfun fyrir börn í 

leikskóla og 1. bekk grunnskóla. 2002).  (http://www.reynismenn.is/index.php?pid=107).  

Stig af stigi er eitt fyrsta námsefni til að kenna börnum félagslega hegðun sem þýtt hefur verið og 

staðfært fyrir íslenska leikskóla.  

Markmiðin með Stig af stigi eru að börnin læri: 

·  Að skilja aðra og láta sér lynda við þá. 

·  Að leysa úr vanda og nota til þess félagslegan skilning. 

·  Að kunna að umgangast reiði og draga úr æsingi. 

Námsefnið var kennt einu sinni í viku í hópastarfi með tveimur elstu árgöngunum. Einnig var 

það fléttað inn í daglegt líf í leikskólanum. Stig af stigi auðveldar okkur að ræða um tilfinningar 

við börnin, við æfum þau í að leysa úr vanda og kennum þeim aðferðir til að hafa stjórn á reiði.  

Námsefnið samanstendur af myndaspjöldum sem innihalda leiðbeiningar fyrir kennara, 

hlutverkaleiki og umræðuefni. Tvær handbrúður fylgja með, þeir "Hvutti hvatvísi" og "Snigill 

staðfasti", handbók, geisladiskur og veggspjöld. Efnið er allt hið aðgengilegasta og er mjög í 

samræmi við kennslufræði leikskólans þ.e. að börnin læri í gegnum leik.  

Samstarf við foreldra er mikilvægur liður í þjálfun barnanna, því mikilvægt er að börnin 

mæti sömu viðhorfum heima og í skóla og að þau fái sömu leiðbeiningar á báðum stöðum. Ef 

foreldrar og kennarar hafa sömu áherslur eru mestar líkur á að þjálfunin beri árangur. Við 

sendum því heim foreldrabréf í upphaf hvers stigs og skrifuðum vikulega í dagbók leikskólans 

hvaða þætti við vorum að vinna með.  

Við festum hæfnina sem við vorum að kenna í sessi með því að nýta öll tækifæri sem upp 

komu yfir daginn til að þjálfa börnin í að nýta sér tæknina úr Stig af stigi. 

Námsefnið Lífsmennt  
Lífsmennt er námsefni sem byggt er á gildum.  Það býður upp á fjölbreytileg viðfangsefni og 

hagnýta aðferðafræði fyrir kennara og aðstoðarfólk sem vilja hjálpa börnum og ungu fólki að 

uppgötva og þroska með sér tólf persónuleg og félagsleg lykilgildi: Frið, virðingu, kærleika, 

ábyrgð, hamingju, samvinnu, heiðarleika, auðmýkt, umburðarlyndi, einfaldleika, einingu og 

frelsi. Þegar unnið er með Lífsmennt með 3-7 ára börnum eru notaðar margar mismunandi leiðir 

til að kenna gildin.  Í gegnum leiki, myndlist, söng, hreyfingu og hugarflug læra þau félagslega 

færni, ný hugtök, að deila með sér, að hugsa um og að vera skapandi. 

Forsenda námsefnisins er að fullorðnir tileinki sér gildin því börn læra best það sem fyrir 

þeim er haft og eru því móttækilegust þegar þau sjá aðra nota gildin. Börn á leikskólaaldri eru 

einstaklega opin og samvinnufús í samskiptum í gildisríku umhverfi.  Þau hafa gaman af að læra 

um gildin og eiga auðvelt með að tileinka sér jákvæða samskiptahæfileika. Diane Tillman 

bandarískur skólasálfræðingur tók efnið saman en það hlaut kennaraverðlaun (TCA) í 

Bandaríkjunum árið 2002 (Tillman og Hsu 2000). 

Að kenna lífsgildi 
Fyrsta árið voru tekin fyrir fjögur lífsgildi, 

hjálpsemi, kærleikur, gleði og virðing (fyrir 

náttúrunni og dýrum). Annað árið voru tekin 

fyrir lífsgildin friður og virðing (fyrir 

sjálfum sér og öðrum). Þriðja starfsárið var  

ein vika á árinu tileinkuð hverju gildi og á 

þann hátt rifjuð upp öll gildin sem kennd 

höfðu verið og fest í sessi. 

Starfsmannahópurinn tók virkan þátt í 

að móta áætlanir fyrir barnahópinn og bar 

ábyrgð á framkvæmd þeirra. Gildi fyrirmynda var brýnt fyrir starfsfólki og eins það að nýta hvert 

tækifæri sem upp kom yfir daginn til að leiðbeina börnunum í samskiptum. Á yngri deildunum 

var lögð sérstök áhersla á að kennarar æfðu 

sig í gildunum og legðu þau inn í daglegt starf. 

Sum atriðin voru of þung fyrir yngstu börnin 

að skilja og þá var mikilvægt að einfalda þau 

til dæmis með því að kennarinn temji sér að 

nota ákveðin hugtök í starfi sínu eins og  „ nú 

er ró og friður hjá okkur.”  

Við fléttuðum umræðuna og verkefnin 

um gildin inn í daglegt skólastarf og kennarar 

einbeittu sér að því að byggja upp gildisríkt andrúmsloft. Það er ekki nóg fyrir börn að heyra um 

gildin. Til þess að geta tileinkað sé þau verða börnin að upplifa þau á marga mismunandi vegu.  

Á myndinni hér fyrir neðan má sjá ferlið, það er hvenær og hve lengi var unnið með hvert 

lífsgildi. 

Sjálfsvirðing 

Virðing fyrir öðrum
Febrúar

2007

Friður

Október

2006

Virðing 

(náttúran og dýr)

Júní 2006

Gleði

Mars

2006

Kærleikur

Desember

2005

Hjálpsemi

September

2005

Virðing og 

jákvæð samskipti

Lífsgildi 2005 - 2007

 

 

Áætlanir fyrir hvert gildi voru unnar af stýrihóp og starfsfólki deildanna. Áætlanirnar  innihéldu 

hugmyndir af söngvum, leikjum,umræðum og verkefnum. Á næstu síðu má sjá dæmi um hvað 

áætlanirnar um lífsgildin innihéldu.  

Friður

Leikir- slökun - æfingar
Sköpuðum friðsælt andrúmsloft með;
reykelsi, tónlist og kertum. Fórum í 
Hugarflugsæfingar úr Lífsmennt.

Söngvar
Myndin hennar Dísu
Friðsælt stjörnuskin

Við erum góð
Reyndu að finna stund

Sögur og bækur
Sögur og æfingar í Lífsmennt

Bara við tvö
Gunnhildur og Glói

Að tengja lífsgildið daglegu starfi

Við tengdum umræðuna um
frið daglegu lífi og leituðumst við

Að skapa friðsælt andrúmsloft.

Listsköpun
Bjuggum til friðarstjörnur og
teiknuðum friðsælan heim.

Skoðanaskipti - Umræður
Hvað þýðir friður? 
Hvernig er friðsæll heimur?
Hvernig tilfinning er að vera friðsæll?
Hvað er ófriður?
Hendur eru til að faðma með 
ekki til að slást!

 
 

Virðing

Leikir- slökun – æfingar
Pabbi, mamma og börnin
Labbadans
Spegill að hitta sjálfan sig ( sjá lífsgildi )
Kjarkæfingar til að efla sjálfstraust 
Láta börnin spinna, sögur, ljóð, í leikum.

Söngvar
Gunna datt ofan í kolakassann
Nú skulum við segja hvað við heitum
Tilfinningablús
Við erum vinir
Þórunn dansar á pallinum

Sögur og bækur
Bangsi hjálpar mömmu
Hjálparhendur
Langafi drullumallar
Tilfinningar
Býflugan og blómið

Að tengja lífsgildið daglegu starfi
Tengja starfið í samverustundum, hópastarfi og sal gildinu. 
Leikræn tjáning er kjörin til að efla sjálfstraust og 
sjálfsvirðingu barnanna.
Fara mikið í æfingar og leiki sem góðir til að efla samvinnu.

Listsköpun
Teikna líkamann á stórt blað
Gera veggspjöld um börnin
Gera sjálfsmyndir

Skoðanaskipti – Umræður

•Virðing er að vita að ég er kærleiksrík og hæf
•Virðing er að vera sátt við sjálfan sig 
•Virðing er að vita að ég er einstök og mikils 
virði

•Virðing er að meta sjálfan sig
•Virðing er að vera ánægður hver ég er 
•Virðing er að hlusta á aðra
•Virðing er að vita að aðrir eru líka mikils virði
•Virðing er að koma vel fram við aðra

Foreldrar 
„Þar sem foreldrar eru mikilvægar fyrirmyndir barnanna þá gæti þátttaka þeirra 
hjálpað mikið til í þessu verkefni ásamt því að vera hvatning til að taka meiri þátt í 
því starfi sem fram fer í leikskólanum. Þátttaka foreldra í leikskólastarfinu hefur 
mikið að segja um það hvernig börnin ná að tileinka sér þá menntun sem þar fer fram 
og heldur Grossman (1999) því fram að þeim mun meira sem foreldrar taka þátt í 
menntun barna sinna þeim mun betri verði menntunin. Einnig heldur Siraj-Blatchford 
(1994) því fram að stuðningur og þátttaka foreldra í leikskólastarfinu sé ómissandi 
þáttur í þroska og velgengni barnsins í leikskólanum” (Elsa Pálsdóttir, 2005) 
 

Helstu markmið tengd foreldrum í þessu verkefni var að þeir væru þátttakendur í verkefninu og 

að öflugt upplýsingastreymi væri frá leikskólanum til foreldra, bæði um verkefnið og starfið í 

heild sinni. Til að ná þessum markmiðum var opnuð vefsíða leikskólans vorið 2006. Á sama tíma 

byrjaði starfsfólk að skrá dagbók fyrir hverja deild sem birt er daglega á heimsíðunni og hengd 

upp í fataklefum leikskólans. Verkefnið var kynnt á foreldrafundum hvert haust og reglulega í 

fréttabréfum leikskólans. Ljósmyndir voru hengdar upp í fataklefum og upplýsingar um 

verkefnið voru aðgengilegar á vefsíðunni. Veturinn 2008 fengu allir foreldrar sent heim plastað 

spjald með mynd af barninu og kveðju til foreldra þar sem þeim var bent á vefsíðuna. Á 

spjaldinu var slóðin á síðuna og segull svo hægt væri að setja það á t.d. ísskápinn. 

Viðhorfskannanir sýndu að foreldra nýttu sér upplýsingastreymi frá leikskólanum í auknu mæli á 

meðan  á verkefninu stóð. 

Kynning á verkefninu 
Verkefnið hlaut styrk frá Þróunarsjóði leikskóla og Vísindasjóði Félags leikskólakennara og 

fylgdi þessum styrkveitingum ákveðin krafa um að verkefnið yrði kynnt út á við. Lokaár 

þróunarverkefnisins var nýtt til að kynna verkefnið fyrir almenningi. Í október 2007 var 

verkefnið kynnt á Rannsóknarþingi  Kennaraháskóla Íslands og í nóvember sama ár á fundi 10. 

deildar Félags leikskólakennara. Einnig birtist grein um verkefnið í afmælisriti Kvenfélagsins 

Gefn sem út kom í desember. Haldin var sýning á verkum barnanna og ljósmyndum í 

leikskólanum tvisvar á meðan að á verkefninu stóð. Foreldrum og öðrum bæjarbúum var boðið á 

sýningarnar. 

Mat á verkefninu 
Formlegt mat á verkefninu fór fram með viðhorfskönnunum meðal starfsfólk og foreldra. 

Óformlegt mat átti sér stað reglulega á starfsmannafundum, stýrihópsfundum og í 

starfsmannasamtölum. 

Spurningalisti var lagður fyrir starfsfólk í október 2006 og sami listi aftur í mars 2007 og í 

mars 2008. Einnig var lagður spurningalisti fyrir foreldra í október 2006 og að hluta í mars 2007, 

það er sá hluti sem sneri að samskiptum. Að lokum var listinn í heild sinni lagður fyrir foreldra í 

mars 2008. Við gerð spurningalistanna var stuðst við grein Þorláks Karlssonar „Gerð 

spurningalista” í bókinni „Handbók í aðferðafræði og rannsóknum í heilbrigðisvísindum” 

(Þorlákur Karlsson 2003). Amalía Björnsdóttir dósent við Kennaraháskóla Íslands fór yfir listana 

og kom með athugasemdir. Þess var gætt að hafa jafnvægi í spurningum og að hafa þær skýrar 

og auðskiljanlegar. Listinn sem lagður var fyrir starfsfólkið var forprófaður á þremur 

leikskólakennurum sem starfa í öðrum leikskólum. Listinn fyrir foreldra var ekki forprófaður en 

þess var gætt að fylgja sömu forskrift og gert var við gerð listans fyrir starfsfólkið. Verkefnastjóri 

samdi spurningarnar í samstarfi við leikskólastjóra. Spurt var út í þá þætti sem mæla átti, það er 

samskipti milli starfsmanna, barna og foreldra, ásamt því að spyrja spurninga sem lutu að 

starfsánægju. Í spurningalistanum til foreldra voru einnig spurningar sem snúa að öðrum þáttum í 

starfi leikskólans. Við gerð listans var haft í huga að þegar skoða og meta á viðhorf er gott að 

spyrja margra spurninga sem oft geta verið keimlíkar. Á þann hátt er frekar hægt að lesa út 

heildarviðhorf þátttakenda. Verkefnastjóri vann niðurstöður úr listunum og voru þær kynntar og 

ræddar á starfsmannafundum. Einnig voru niðurstöður úr viðhorfskönnun meðal foreldra birtar á 

vefsíðu leikskólans. Í viðhorfskönnunum var leitað svara við eftirfarandi rannsóknarspurningum: 

 

Mun markviss og skipulögð efling samskiptafærni barna og starfsmanna í tengslum við 

þróunarverkefnið „Virðing og jákvæð samskipti” gera starfsmenn og börn í leikskólanum 

Gefnarborg hæfari í samskiptum? 

·  Munu samskipti milli starfsmanna verða betri? 

·  Munu samskipti starfsmanna og barna verða betri? 

·  Munu samskipti milli barna verða betri? 

·  Mun starfsánægja starfsmanna aukast? 

Þátttakendur í viðhorfskönnunum meðal starfsmanna voru allir leikskólakennarar og 

leiðbeinendur sem starfa á deildum leikskólans og koma beint að samskiptum við börnin og 

kennslu þeirra. Ákveðið var að leikskólastjóri og matráðar tækju ekki þátt í þessum könnunum 

enda reynir á annan hátt á samskipti þeirra við bæði börnin og leikskólakennarana.  Sömu 

þátttakendur voru í fyrstu og annarri könnuninni en í þeirri þriðju voru þátttakendur ekki allir 

þeir sömu vegna starfsmannabreytinga.  

Niðurstöður úr spurningakönnun meðal starfsmanna 
Eftirfarandi eru niðurstöður úr völdum spurningum úr listanum. Hægt er að skoða niðurstöður 

listans í heild sinni í fylgiskjali nr.8. Valdar voru niðurstöður sem snúa beint að 

rannsóknarspurningunum.  

Tafla 1. Hversu góð eða slæm telur þú að samskipti þín séu við samstarfsfólk? 
 

Mjög góð Góð
Hvorki góð né 
slæm Slæm Mjög slæm

okt.06 3 11 0 0 0 14
mar.07 5 5 1 0 0 11
mar.08 8 9 0 0 0 17
okt.06 21,4% 78,6% 0,0% 0,0% 0,0% 100%
mar.07 45,5% 45,5% 9,1% 0,0% 0,0% 100%
mar.08 47,1% 52,9% 0,0% 0,0% 0,0% 100%  

 
 
 
 
 
 
 
 
 
 
 
 
 

 

Greinilegur munur er á mati starfsfólks á samskiptum sínum við samstarfsfólk í fyrstu og 

seinustu könnuninni. Það kemur í ljós að 47,1% starfsmanna telja samskipti sín við samstarfsfólk 

mjög góð í seinustu könnuninni á móti 21,4% í þeirri fyrstu. Þarna er um verulegan mun að ræða 

og má túlka þessar niðurstöður þannig að þróunarverkefnið sé að stuðla að bættum samskiptum 

milli starfsmanna.  

Tafla 2. Hversu góð eða slæm telur þú að samskipti þín séu við börnin? 

Mjög góð Góð
Hvorki góð 

né slæm Slæm Mjög slæm
okt.06 4 9 1 0 0 14
mar.07 5 5 1 0 0 11
mar.08 10 7 0 0 0 17
okt.06 28,6% 64,3% 7,1% 0,0% 0,0% 100%
mar.07 45,5% 45,5% 9,1% 0,0% 0,0% 100%
mar.08 58,8% 41,2% 0,0% 0,0% 0,0% 100%  

 
 
 
 
 
 
 
 
 
 
 
 
 
 
 

 

 

58,8 % starfsfólks telur að samskipti sín við börnin séu mjög góð í mars 2008 á móti 28,6 % í 

fyrstu könnuninni. Hér er um verulega aukningu að ræða og er það vísbending um að verkefnið 

sé að skila betri samskiptum starfsfólks við börnin. Enginn starfsmaður metur nú að samskipti 

sín við börnin sé hvorki góð né slæm. Svipaða niðurstöðu má sjá þegar spurt er um hvernig 

samskipti barnanna við starfsfólkið sé, sjá töflu 3 á næstu blaðsíðu. 

Tafla 3. Hversu góð eða slæm telur þú að samskipti barnanna séu við þig? 

Mjög góð Góð
Hvorki góð 

né slæm Slæm Mjög slæm
okt.06 3 11 0 0 0 14
mar.07 3 7 1 0 0 11
mar.08 8 9 0 0 0 17
okt.06 21,4% 78,6% 0,0% 0,0% 0,0% 100%
mar.07 27,3% 63,6% 9,1% 0,0% 0,0% 100%
mar.08 47,1% 52,9% 0,0% 0,0% 0,0% 100%  

Tafla 4. Hversu góð eða slæm telur þú samskiptin á milli barnanna séu? 

Mjög góð Góð
Hvorki góð 

né slæm Slæm Mjög slæm
okt.06 0 7 6 1 0 14
mar.07 0 6 4 1 0 11
mar.08 3 12 1 0 0 16
okt.06 0,0% 50,0% 42,9% 7,1% 0,0% 100%
mar.07 0,0% 54,5% 36,4% 9,1% 0,0% 100%
mar.08 18,8% 75,0% 6,3% 0,0% 0,0% 100%  

 
 
 
 
 
 
 
 
 
 
 
 
 
 
 

 

 
Athyglisvert var að sjá að enginn starfsmaður mat að samskipti milli barnanna væru mjög góð 

hvorki í fyrstu né annarri könnuninni. Hópurinn ræddi þessa niðurstöður og velti fyrir sér hvað 

gæti valdið henni? Voru samskiptin milli barnanna ekki nægjanlega góð eða voru starfsmennirnir 

með óraunhæfar væntingar eða kröfur til samskipta milli barna á leikskólaaldri? Seinasta árið var 

ákveðið að vinna sérstaklega með þennan þátt og er ánægjulegt að sjá að í mars 2008 eru 18.8% 

starfsmanna sem meta að samskipti milli barnanna séu mjög góð einnig er um töluverða 

aukningu að ræða á þeim sem meta samskipti milli barna góð.  Því er um ákveðin viðsnúning að 

ræða. 

Tafla 5. Hversu ánægð eða óánægð ertu í starfi? 

Mjög ánægð Ánægð
Hvorki ánægð 

né óánægð Óánægð Mjög óánægð
okt.06 4 10 0 0 0 14
mar.07 5 4 2 0 0 11
mar.08 9 5 2 1 0 17
okt.06 28,6% 71,4% 0,0% 0,0% 0,0% 100%
mar.07 45,5% 36,4% 18,2% 0,0% 0,0% 100%
mar.08 52,9% 29,4% 11,8% 5,9% 0,0% 100%  

 
 
 
 
 
 
 
 
 
 
 
 
 
 
 
 
 
 
 
Niðurstaðan úr þessari spurningu er svolítið tvíbent. Annars vegar er um aukningu að ræða á 

þeim sem telja sig vera mjög ánægða í starfi. 52,9% telja sig nú vera mjög ánægða á móti 28,6% 

í fyrstu könnuninni. Á móti kemur að nú meta 11,8 % starfsmanna að þeir séu hvorki ánægðir né 

óánægðir en enginn starfsmaður taldi sig vera það í fyrstu könnuninni. Einnig kemur í ljós að 

einn starfsmaður er óánægður í starfi nú. Í öðrum spurningum sem lutu að starfsanda og 

starfsánægju eru niðurstöður svipaðar. Ánægja hjá fjöldanum eykst en 1 – 2 starfsmenn virðast 

ekki nógu ánægðir í starfi. Því erfitt að álykta um það hvort þróunarverkefnið sé að stuðla að 

aukinni starfsánægju í leikskólanum Gefnarborg.  

Niðurstöður úr spurningakönnun meðal foreldra 
Spurningalistarnir voru lagðir fyrir í foreldrasamtölum í október 2006, mars 2007 og mars 2008. 

Foreldrar fylltu listann út í einrúmi og skiluðu í þar til gerðan kassa. Í október 2006 og í mars 

2008 var listinn lagður fyrir í heild sinni og náði til fleiri þátta leikskólastarfsins en 

þróunarverkefnisins. Í mars 2007 var einungis spurt spurninga sem tengdust þróunarverkefninu. 

Niðurstöðurnar sem hér birtast eru úr listanum í heild sinni þ.e. frá október 2006 og mars 2008, 

sjá fylgiskjal 9. Svarhlutfall var 86% í október 2006 og 96% í mars 2008. Hægt er að sjá 

niðurstöður úr listanum frá mars 2007 á vefsíðu leikskólans. 

Niðurstöðurnar úr foreldrakönnuninni voru í heild sinni mjög jákvæðar. Nánast var um 

aukna ánægju að ræða á öllum liðum könnunarinnar.  

Í töflu 6 má sjá að foreldrar meta líðan barnanna betri nú en í október 2006. Allir foreldra 

telja að barninu sínu líði mjög vel eða vel í leikskólanum og er það mjög ánægjulegar 

niðurstöður. Einnig er gott að sjá að 77,6% telja nú að barninu líði mjög vel á móti 55% í október 

2006. 

Tafla 6. Hversu vel eða illa telur þú að barninu þínu líði í leikskólanum ? 

Mjög vel Vel
Hvorki vel né 

illa Illa Mjög illa
okt.06 33 25 2 0 0 60
mar.08 52 15 0 0 0 67
okt.06 55,0% 41,7% 3,3% 0,0% 0,0% 100%
mar.08 77,6% 22,4% 0,0% 0,0% 0,0% 100%  

95,5% foreldra telja að samskipti sín við starfsfólk deildarinnar séu mjög góð eða góð. 76,1% 

telja að þau séu mjög góð í mars 2008 á móti 66,7 % í október 2006. Ánægja foreldra með 

samskipti við starfsfólk deildanna eykst því milli kannanna. 

Tafla 7.  Hversu góð eða slæm metur þú samskipti þín við starfsfólk deildarinnar? 
 

Mjög góð Góð
Hvorki góð né 
slæm Slæm Mjög slæm

okt.06 40 19 1 0 0 60
mar.08 51 13 3 0 0 67
okt.06 66,7% 31,7% 1,7% 0,0% 0,0% 100%
mar.08 76,1% 19,4% 4,5% 0,0% 0,0% 100%  

Ef litið er til fjölda þeirra sem eru mjög ánægðir með leikskólann má sjá að hann eykst úr 65% í 

76,1% milli kannanna. 

Tafla 8. Hversu ánægð/ur eða óánæg/ur ert þú með leikskólann Gefnarborg? 
Mjög 

ánægð/u
r

Ánægð/
ur

Hvorki 
ánægð/ur né 
óánægð/ur

Óánægð/
ur

Mjög 
óánægð/ur

okt.06 39 18 2 1 0 60
mar.08 51 13 3 0 0 67
okt.06 65,0% 30,0% 1,0% 0,0% 0,0% 100%
mar.08 76,1% 19,4% 4,5% 0,0% 0,0% 100%  

Samkvæmt niðurstöðunum eru foreldrar í auknu mæli að nýta sér vefsíðu leikskólans en 

annað upplýsingastreymi eins og dagbók deildanna og fréttabréf leikskólans stendur nánast í 

stað. Þó skal það tekið fram að 64% foreldra lesa dagbókina mjög oft eða oft og 92% foreldra 

lesa fréttabréfið Mjög oft eða oft. Það má því segja að þetta sé ásættanleg niðurstaða fyrir 

leikskólann en eitt af aðalmarkmiðum þróunarverkefnisins er að auka upplýsingastreymi til 

foreldra og stuðla að aukinni þátttöku þeirra í leikskólastarfinu.  

Rannsóknarspurningin sem leitað var svara við með viðhorfskönnunum var eftirfarandi: 

Mun markviss og skipulögð efling samskiptafærni barna og starfsmanna í tengslum við 

þróunarverkefnið „Virðing og jákvæð samskipti” gera starfsmenn og börn í leikskólanum 

Gefnarborg hæfari í samskiptum? 

Niðurstöður benda til þess að verkefnið sé að skila sér í betri samskiptum í leikskólanum. 

Þó er aldrei hægt að fullyrða um niðurstöður sem þessar. Margir utanaðkomandi þættir geta haft 

áhrif á niðurstöðurnar. Þó er óhætt að draga þær ályktanir að aukin ánægja og bætt samskipti í 

leikskólanum Gefnarborg sé að hluta til fyrir verkan þróunarverkefnisins Virðing og jákvæð 

samskipti. 

Lokaorð 
Við skipulagningu og framkvæmd verkefnisins hefur verið lögð áhersla á að hafa viðfangsefnin 

fjölbreytt svo allir fái notið sín. Reynt hefur verið að efla sjálfsvitund og sjálfstraust 

starfsfólksins með því að láta það greina styrkleika sína og kosti. Unnið hefur verið með 

samkennd í hópnum í gegnum allskonar leiki og æfingar. Allt á þetta að stuðla að betri 

tilfinningagreind starfsmanna og efla þá sem fyrirmyndir barnanna.  

Í barnahópnum hefur áherslan einnig verið á það að nálgast viðfangsefnin á fjölbreyttan 

hátt. Unnið er með margvísleg verkefni þar sem allir ættu að finna eitthvað við sitt hæfi. Mikil 

áhersla hefur verið lögð á það að skapa friðsælt andrúmsloft þar sem virðing ríkir fyrir 

einstaklingnum og öðrum. Unnið hefur verið með endurspeglun og markvisst reynt að aðstoða 

börnin við að setja orð á tilfinningar sínar. Með þessu er stuðlað að eflingu tilfinningagreindar 

barnanna. 

Það er markmið allra sem að verkefninu koma að skapa andrúmsloft í leikskólanum sem 

einkennist af virðingu og jákvæðum samskiptum. Þróunarverkefnið hefur fært okkur nær því 

takmarki en við vitum að til að viðhalda árangrinum og ná enn lengra þarf hópurinn að vera 

samstilltur og hafa skýrt sameiginlegt markmið.  

Eins og fram kemur í niðurstöðum úr könnunum bæði meðal starfsmanna og foreldra er um 

að ræða starfsmannahóp sem gengur mjög vel. Niðurstöður úr foreldrakönnun sýna mikla ánægju 

með leikskólann, samskiptin, þróunarverkefnið og upplýsingastreymið. Starfsmannahópurinn er 

metnaðargjarn og ætlar að viðhalda þessum góða árangri.  

Með tilkomu samskiptastefnu, samskiptareglna og námskrá um lífsgildin verður 

auðveldara að festa í sessi þá þætti sem þróaðir hafa verið með verkefninu „Virðing og jákvæð 

samskipti”  Það er von og ætlun stjórnenda skólans að þeir þættir sem unnið hefur verið með 

munu fylgja leikskólanum í framtíðinni og verða hluti af menningu hans. 

